
E per questo el signor no à miga dito

     Fra tante done una mugier sciegliè,

     Ma col ve tira ben, fotè pulito

     E fin che ghe xè fià moltiplichè. 6

Acordo che sta massima no pol

     Che in stato de natura aver efeto

     Che l'omo in società dirito el vol

     Su quela che fa parte del so leto.

Che questo xe l'anelo principal

     Che unisce de sto mondo la caena

     A dispeto de qualche anti-social

     Che piutosto soleto se lo mena.

Ma invece da sto debito crudel

     De ligarse in perpetuo co una sola

     Ne l'omo ne la dona xè fedel

     E cazzo no ghe xè che no se mola.

Amor co xè spogià de le so ale

     El perde in poco tempo el so saor

     L'è pezo sto bricon de le farfale

     Che zira tuto el dì de fior in fior.

Ghe gera el pregiudizio al tempo antigo

     De tegnir la mugier sempre serada

     De no fidarse gnanca de l'amigo

     De vendicar i corni co la spada.

Al nome de adulterio impalidiva

     La fronte de quei bravi galantomeni

     E se ghe gera el beco no l'ardiva

     De farse più veder in mezzo ai omeni.

Adesso umanizzadi s'à capio

     Che un Ercole no pol per quanto el chiava

     Far lù solo l'ufizio de Mario

     Se drento el ghe metesse la so clava.

